
পিতৃ-মাতৃ গুৰুজন য’ত! আঁতৰিলোঁ

পাচে, মাতৃ-চৰণত সমৰ্পি প্ৰিয়াক।

প্ৰথম বিৰহ ভাব, পোনে এৰা-এৰি;

হিয়াৰ আবেগে অঁটা, চকুৰ আঁতৰ,

দুটি দেহা, এটি প্ৰাণ, অৰ্দ্ধ-অৰ্ধাঙ্গিনী। 

হেলাৰঙ্গে ভালেদিন, পূজি গুৰুজন, 

বিভোল লীলাৰ প্ৰাণ, বান্ধ-সলনিত।

আলোকি আনৰ কোলা, চালুকীয়া শিশু,

খলকিত হৰে চিত, ঘন চোপনিত;

দেখিলে মাতৃৰ ছঁয়া, এৰি শত খেলা,

ঘটায় জঞ্জাল হাঁয়, মেলি হাত-মুখ।

চঞ্চলা লীলাৰ প্ৰাণ, বিৰহ ছয়াঁত,

দেখি স্বামী-অনুকৃতি, কল্পনা চকুৰে,

উতলা হিয়াৰ ভাৰ পৰিল উপচি।

সযতনে ধৰি তাক মহী পৰশাই,

সজালে, পঠালে, পাচে, উদ্দেশি গৰাকি।

প্ৰাণ মোৰ মতলীয়া শুনি মনে-গোৱা,

বিৰহ সঙ্গীত সুধা; লীলা সুৰে বন্ধা।

বিজুলীৰেখীয়া বেঁকা, চিঠি শাৰীটিত

কি যে জ্যোতি চমকনি! দাঙ্গি ধৰোঁতেই 

সৌন্দৰ্য্য ওৰণী তুলি চমকায় হিয়া!

প্ৰথমে চকুৰ কোনে ওপচাই ভাব,

পনীয়া জালেৰে ছাতি, দৃষ্টি-গতি ৰোধ;

দ্বিতীয় আবেগ-ৰাগি, জোঁকাৰি হৃদয়,

